
IM TUNKLE

'Sisch Oobe-n-und mi Heiwäg goht

dur tunkle Wald; de Wind chlagt liislig

hoch dur d'Chrone, und us de Wurzle

süüfzet d'Angscht.

Es Eschdi bricht — isch's Möntschefueß?

vilicht es uufgschreckts Tierli, wo sech

förchtet über miim verschrockne

Stillestoh?

De goh-n-i wiiter, singe luut,

und ghöre nume 's Lied im Tunkle,

— und jez isch 's ander Härz und miis scho

fascht deheim.

Anna Gallmann

Lueg Chind, muesch ned so truurig sii,

di böse Müüler sind e Gruus!

De Gärtner git em Roosestock

au Mischt — und eer macht Roose druus!

Anna Gallmann

